Аллаһтың жаратқанын өзгерту
Аса Мейірімді, ерекше Рахымды аллаһтың атымен

Әлемдердің Раббысы – Аллаһқа мақтау-мадақтар, Пайғамбарымыз Мухаммадқа, оның отбасы мүшелеріне және барлық сахабаларына Аллаһтың игілігі мен сәлемі болсын!
Содан кейін:

Аллаһтың жаратқанын өзгертуді екі түрге бөлуге болады:

Біріншісі - рұқсат етілген, қандай да бір кемістікті, бұл кемістік туабітті немесе кейіннен пайда болған болса да, жою үшін жүзеге асатын түрі.
Бұның рұқсат етілгендігіне Пайғамбардың (оған Аллаһтың игілігі мен сәлемі болсын) белгілі хадисі тікелей нұсқайды, онда Исламға дейінгі кезеңдегі шайқастардың бірінде Арфажа бин Ас’ад (Аллаһ оған разы болсын) деген сахабаның мұрнын шауып түсіргені баяндалады. Сол кезде ол өзіне күмістен мұрын жасатады, бірақ артынша ол іріңдей бастайды да, Пайғамбар (оған Аллаһтың игілігі мен сәлемі болсын) оған алтыннан мұрын жасатып алуды бұйырады.
Сондай-ақ кемшілікті кетіру үшін сыртқы бейнені өзгертудің рұқсат етілгеніне мына хадистің үзіндісі дәлел болады: «Аллаһтың жаратылысын өзгертіп, ... және тістерін әдемірек ету үшін егеулейтіндерді Аллаһ лағынеттеді!» Әл-Бухари 5604.
Имам ән-Нәуауи (Аллаһ оны рахым етсін) былай деді: “«Тістерін әдемірек ету үшін егеулейтіндерді» деген сөздер бұл әрекетке оларды әдемілікті арттыруға деген ұмтылыс итермелейтінін білдіреді. Бұдан осы әрекетті әдемілікті арттыруға ұмтылып істеуге болмайтындығы келіп шығады, бірақ егер бұл емделу үшін қажет болса, немесе тістердің қандай да бір кемістіктері т.с.с болатын болса, онда мұнда тұрған ешбір жамандық жоқ” Қз.: «Шарх Сахих Муслим» 4/107. 
Екіншісі, тыйым салынған, сыртқы көріністі жақсартуға ұмтылып жасайтын түрі, мысалы: мұрынды кішірейту, емшекті үлкейту немесе кішірейту, беттің терісін тарту және т.с.с.
Бұл мүшелердің пішінін өзгертудің еш қажеттілігі жоқ, ал өздерінің құмарлықтары мен бұзық қалауларына еруші адамдар мұны тек Аллаһтың берген алғашқы түрін өзгерту үшін ғана істейді. Бұл тыйым салынған (харам), оған дәлел Аллаһтың келесі сөздері:
لَّعَنَهُ اللّهُ وَقَالَ لَأَتَّخِذَنَّ مِنْ عِبَادِكَ نَصِيباً مَّفْرُوضاً وَلأُضِلَّنَّهُمْ وَلأُمَنِّيَنَّهُمْ وَلآمُرَنَّهُمْ فَلَيُبَتِّكُنَّ آذَانَ الأَنْعَامِ وَلآمُرَنَّهُمْ فَلَيُغَيِّرُنَّ خَلْقَ اللّهِ
«Аллаһ оны (Ібілісті) лағынет етті, ал ол (шайтан) былай деді: «Мен Сенің құлдарыңның тағайындалған бөлігін міндетті түрде тартып аламын және оларды жолдан адастырамын. Олардың үмітін қоздырып, және оларға малдардың құлағын кесіп алыңдар деп әмір етемін, әрі оларға Аллаһтың жаратқандарын өзгертуді әмір етемін!» («ән-Ниса» сүресі, 4 : 118-119).
Сондай-ақ жоғарыда айтылған «Аллаһтың жаратылысын өзгертіп, денесіне сурет салушыларды, және өздеріне сурет салуды өтінушілерді, (сондай-ақ) қастарын теріп беруді сұрайтындарды, және  тістерін әдемірек ету үшін егеулейтіндерді Аллаһ лағынеттеді!» деген хадис те осыған нұсқайды.
Бұл мәселеге қатысты ғалымдардың пәтуасы:

Шейх Ибн Усайминге (Аллаһ оны рахым етсін) келесі сұрақ қойылған болатын: «Тістерді ауыстыру немесе емдеу Аллаһтың жаратқанын өзгерту болып саналады ма?»

Шейх бұған былай жауап берді: «Егер оларда кемшіліктер болса, оларды кетіргенде тұрған еш жамандық жоқ, өйткені адам өзге адамдар алдында қиындық тудыратын денесінің кемшіліктерімен жүруге міндетті емес» Тз.: Фатауа әл-Харам әл-Маккий 16b (қысқартылған).
Сондай-ақ «Тістердің еншіленген кемшіліктерін кетіру үшін жасалатын пластикалық операция «Аллаһтың жаратылысын өзгертіп, ... және тістерін әдемірек ету үшін егеулейтіндерді Аллаһ лағынеттеді!» деген хадисте айтылған тыйымның үкіміне кіреді ме?» деген сұраққа шейх Ибн Баз (Аллаһ оны рахым етсін) былай деп жауап берді: «Бұл хадис мұны келбетін көркемдету үшін істейтіндерге қатысты (айтылған), ал егер бұл (операция) тістің кемшіліктерін кетіру мақсатымен жасалатын болса, сонымен бірге оларды ауыстыруға және алып тастауға тура келсе, мұнда тұрған еш жамандық жоқ»

Алынған дереккөз (ықшамдалған)
Және соңында әлемдердің Раббысы – Раббысы Аллаһқа мақтаулар болсын!
«Саляф – Форум»
Қазақ тіліне аударған «Абу Ханифа мирасы» сайтының редакциясы
